
ТЛЕНШИЕВА Айгүл Мекенбекқызы,
Б.Оңтаев атындағы жалпы білім беретін мектебінің қазақ тілі мен әдебиеті пәні мұғалімі.
Түркістан облысы, Ордабасы ауданы

М.ЖҰМАБАЕВТЫҢ «ПЕДАГОГИКА» КІТАБЫНДАҒЫ ПЕДАГОГИКАЛЫҚ ИДЕЯЛАРЫН ҚАЗІРГІ ПЕДАГОГИКАДА ҚОЛДАНУДЫҢ ТИІМДІЛІГІ

Мағжан Жұмабаевтың «Педагогика» еңбегінде балаларға білім беру мәселесінде нені ескеріп, нені ескермеу керектігін сөз етеді. Ең алдымен іскерлік мәселесіне тоқталайық. Іскерлік-адамға қажетті қасиет. Ол – жан тұрмысының негізі. Егер бала іскер болмаса, ешнәрсе ұқпайды және ешнәрсе үйрене алмайды. Іскерлік соншалықты керек болғандықтан, мұғалімдер оны сөз жоқ, бала бойында қалыптастыру қажет. Мағжан ақын іскерлікті тәрбие қылудың бірнеше жолын атап көрсетеді.
Біріншіден, берілетін әсерді күшейту. Балаға неғұрлым күшті әсер берілсе бала, соғұрлым іскер болып қалыптасады. Мәселен, ол үшін мұғалім қатты сөйлесін, тақтаға жазғанда айқын қылып жазсын, балаға көрсететін суреттің бояуы ашық болсын-деген талап қояды. Балаға кеспелі әліпбидің балаға әсерін күшейту үшін берілетінін айтады. Ал енді сол әсердің өзінің күшті болуына бірнеше шарт бар екендігі белгілі. Бірінші, әсерді қабыл алуға сыртқы сезімдер неғұрлым көп қатысса, алынатын әсер де соншалықты күшті болмақ. Сондықтан балаға бір нәрсені білдірмекші болғанда, сол нәрседен әсер алуға баланың көп сыртқы сезімдерін қатынастыруға барынша тырысу керек. Мысалы, баланы бір затпен таныстырмақшы болсақ, сол зат туралы сөйлеп қана қоймай, алып келіп балаға көрсету, көрсетіп қана қоймай, сол заттың суретін салдыру, суретпен ғана қанағаттанбай, балаға балшықтан сол затты жасату керек. Бұл әсердің күштілігін арттырып, іскерлікті көп тарта алады. Екіншіден, әсерді қабыл алу денеге қолайсыз болмау қажет. Денеге қолайсыз болса, әсердің де қүші бітеді. Әсердің күші бітсе, іскерлік бітеді, дамымайды. Мысалы, бір нәрсеге қанша іскер болып отырсаң да, отыруың қолайсыз болса, іскерлік бітіп қалады.
Баланы партаға жатқызбау, таяндырмаудың керектігі осыдан.
Екіншіден, алынатын әсер жеке болсын. Мәселен, біздің көз алдымызда бір ғана зат тұрса, біз сол затқа іскерлікті көп жұмсап, тексеріп қараймыз. Егер бірнеше зат тұрса, іскерлігіміз бытырап, жақсы қарай алмаймыз. Бір әсермен әсерленіп, соған іскерлігін жұмсап отырып, екінші әсерден өзін тыйып қалу балада тіпті болмайтын жұмыс. Бала бір әсерден бір әсерге тез көше береді. Сондықтан балаға сабақ берген уақытта баланың алдында оның іскерлігін бөлетіндей, сабаққа қатысы жоқ ешнәрсе тұрмауы керек. Ақын: «Балада жақсы оқысам, молдадан мақтау, сый аламын, жаман болсам, молдадан таяқ жеймін, ұрыс естимін деген ой да болмасын. Мұндай болса, баланың іскерлігі соған жұмсалып, мұғалімнің беріп отырған сабағын білейін деген шын ынтамен тыңдамайды»,-деп қатаң талап қояды.
Үшіншіден, әсер жаңа болуы шарт. Әсер неғұрлым жаңа болса, іскерлікті сонша көп тартады. Бір нәрсе қанша жат, қызықты болғанмен, ылғи көз алдымызда тұрса, біраздан соң ол біздің іскерлігімізді оятпайтын болады, біз оны байқамайтын боламыз. Сондықтан бала іскер болсын десең, балаға әсерді жаңалап беріп отыру керек. Мысалы, бір сабақтың артынан екінші түрлі сабақ. Түрлі сабақты ауыстырып отыру ғана емес, бір сабақтың өзін де түрлендіріп, жаңалап беруге болады. Мысалы, бір әріппен таныстырғанда, мұғалім әуелі әріпті көрсетіп, онан соң кеспе әріптің ішінен тапқызады. Онан соң жазғызады. Қысқасы, баланың іскерлігі сөніп қалмас үшін әсерді жаңалап отыру керек. Бірақ түрлендіргеннің жөні осы екен деп, үсті-үстіне бастырмалай беру жарамайды. Онда бала біреуіне іскерлігін тоқтата алмай қалады. Міне, баланы түрлі ойыншыққа көміп тастаудың дұрыс емес екендігі осыдан. Жаңа бастаған жас балаға 5-10 минуттан артық сабақ беру дұрыс емес.
Төртіншіден, жаңа алынатын білім мен ескі білімнің байланысы болсын. Біз өзіміздің туғандарымыз яки таныстарымыз туралы сөз естісек, іскерлікті жұмсап, құлақты түріп тыңдай қаламыз. Егер жат кісілер туралы сөз болса, тыңдамаймыз. Міне, балаға білім бергенде осы жолды ұстау керек. Яғни балаға білім бергенде жақыннан алысқа, таныстан жатқа көшіп, жаңа білімді ескі білімге байлап беру керек. Мысалы, балаға дыбыстарды айыртқанда, балаға таныс сөздерді алып, дыбыстарға айырту керек. Жағрафия оқытқанда тұрған ауылдан бастау керек.
Бесіншіден, болашақ әсерге даярлану болсын. Яғни бір нәрсені күтіп барып жолықтырсаң, сол нәрсеге іскерлік күшті болады. Сондықтан мұғалім балаларға жаңа бір нәрсені білдірмек болғанда балаларды күткізіп, даярландырып қойсын. Мысалы, сұрауды жалпы сыныпқа берсін. Сонда бар сынып құлағын түріп тұрады.
Жоғарыда айтылған мәселелер толық орындалмаса, балада іскерлік дағды қалыптаспайды. Олардан басқа іскер болмаудың тағы мынадай себептері бар:
-Дененің, яғни жанның шаршауы. Күні бойы жұмыс істеп дене шаршаса, немесе бір іс істеп жан шаршаса, адамда іскерлік болмайды. Сыныпта отырғанда баланың тез шаршауы оның ақылының жұмыс қылуынан, әсіресе тік отыруынан һәм ауаның бұзылуынан. Сондықтан сабақ уақытында балалар іскер болмай бастаса, мұғалім дереу балаларды босатып, жүгіртіп, ойнатып, сыныптың ауасын жаңарту керек. Бір сабақтың ішінде де балаларды тұрғызып, отырғызып гимнастика жасатып, ән салдырып алуға болады. Мұндай жағдайда бала сергіп қалады. Ән мен дене жаттығуын үйлестіруге болатындығын айтады. Қазіргі таңда сергіту жаттығулары көп орындалады. Демек, бұл жағынан біз дұрыс бағыттамыз. Өйткені баланы сергітіп алмайынша оны сабаққа ынталандыру мүмкін емес. Сабақтың орта кезінде сергіту жаттығуларын орындату баланың сабаққа ынтасын қалпына келтіретіндігін айта келе ақын мына бір өлең жолдарын сергіту ретінде ұсынады:
Баяғыда болыпты тоғыз тоңқылдақ,
Тоғызы, тоғыз тоңқылдақ.
Олар ішпейді, жемейді,
Қарнымыз ашты демейді.
Бір уақыт істеді былай
(дегенде екі қолды жоғары көтереді);
Құрсақтары тоғыздың тоғыз қорқылдап,
Тоғызы, тоғызы, тоғыз қорқылдап,
Сонда да олар жемеді,
Жыртаң-жыртаң күледі.
Сөйтіп істеді былай
(дегеңде қолдарын қанаттай жаяды);
Жата берді тоғызы тоғыз қоңқылдап,
Тоғызы, тоғызы, тоғыз қоңқылдап,
Олар ішпеді, жемеді,
Бәрі де аштан өледі.
Өлгенде істеді былай
(дегенде екі қолды төмен жібереді).
Ақын бұл өлеңді қайтсе де айтқыз деп емес, жай мысал үшін бергендігін айтады.
Екіншіден, жанның толқынданып тұруы, яғни бір іспен, яки уақиғамен жан толқынданып тұрса, жанда іскерлік болмайды. Демек, адам басқа мәселеге алаңдап тұрған сәтте онда іскерлік болмайды. Ол үшін толқын басылып, жан тынышталуы керек. Мәселен, бала ойнап, жүгіріп, ән салуды тоқтатысымен іскер болып кетпейді. Мұғалімдер қауымы осыны ескеруіміз қажет. Қазіргі таңда оқушылардың зейінін шоғырландыру жаттығулары арқылы баланы іскерлікке үйретіп жүрміз.
Үшіншіден, іскер болмаудың тағы бір себебі – бейғамдық. Бейғамдық адам бойында тума түрінде де, жүре түрінде де пайда болады. Ақын: «Бейғамдық екі түрлі – тіпті ешбір нәрсеге іскерлікті тоқтата алмайтын адамның бейғамдығы һәм бір нәрселерге іскер болып, басқа нәрселерге іскер болмайтын адамның бейғамдығы»,-деп жіктейді. Ол сондай-ақ бұл екі бейғамдықтың бастапқысын бір ауру деп атауға болатынын сөз ете отырып,бұл – терең, ұзақ тәрбие тілейді,-деп атап көрсетеді. Ал екіншісін зиянды бейғамдық деп атауға болмайды. Себебі мұндай бейғамдық данышпан адамдардың бойында көп кездеседі,-деп пікір айтады.
Жоғарыда саналған іскерлік түрлерінің ішінде адамға ең қымбаты адамның терең, толық білімді болуына себепші болатыны, сөз жоқ, ерікті іскерлік. Сол себепті мұғалім бар күшін баланың ерікті іскерлігінің өркендеуіне жұмсау керек. Ал ерікті іскерлікті өркендету әсіресе, жоғарыда айтылған іскерлік шарттарын орындаумен танылады.
Іскерлікке ұмтылмаудың тағы бір себебі – іш пысу. Іш пысу – көңілсіз сезім. Іш пысудың жоғарғы дәрежесі – еш нәрсеге қызықпау, еш нәрсеге ұмтылмау, ал еш нәрсеге қанағаттанбау дәрежесінде іш пысу апатия деп аталады,-деп түйіндейді.
Іш пысудың басты себебінсіз, бос отыру болмақ. Ісі жоқ, жұмысы жоқ адамның іші пысқыш болады. Ал үнемі еңбек етуді әдетке айналдырған адамның іш пысуға уақыты да жоқ. Сондықтан ондай адамдар іш пысудың не екенін білмейді. Баланың сотқар, тентек болуы өзіне лайық іс таппай іші пысқандықтан болады. Абайша айтсақ, «Тамағы тоқтық, жұмысы жоқтық, аздырар адам баласын». Демек, іші пысқан бала әр нәрсеге тиісіп, бүлдіре береді.
Іш пысудың екінші бір себебі – бірдей іс-әрекеттердің қайталануы. Іс-әрекеттер мен суреттер қайталана берсе, адамның ішін пыстырады. Оқушыны қажытып, жалықтырады. Мәселен, біз бір кітапты қайта-қайта оқысақ, бір әңгімені қайта-қайта тыңдасақ, біздің ішіміз пысады. Мұғалім бір сөзді ұзыннан-ұзақ соза берсе, шәкірттің де іші пысады. Әсерлер, суреттер тез алмасса да, адамның іші пысады. Мысалы, көз алдымызда түрлі-түрлі нәрселер тез-тез алмасқандықтан, біздің отарбада кетіп бара жатқанда ішіміз пысады. Мұғалім үсті-үстіне төпеп, түрлі білімді, түрлі сөзді айта берсе, баланың да іші пысады. Мұғалімнің шеберлігі өзі білген білімінің бәрін балаға тез білдіруде емес, еппен, жинақты, жігерлі, қызықты болуға тиісті. Сонда ғана ол баланың іскерлігін өзіне қарата алады. Болмаса баланың іскерлігі басқа нәрсеге ауып кетеді. Сабақ уақытында балалардың ойнауы, тыныш отырмауы, бір-бірімен сөйлеулері мұғалімнің жинақ, жігерлі бола білмегендігінен болады.

